
Bentiaraq Ottosen UKA 2026/330-1 

Atassut 28. September 2026 

Naalakkersuisut Avannaata Kommunia suleqatigalugu UKA 2028-mut kingusinnerpaamik 

Uummannami Upernavimmilu BAT-mik1 piumasaqaatinik naammassinnittunik nutaaliaasunik 

eqqakkanik ikuallaavinnik pilersitsinissamut periarfissat pillugit aalajangiinissamut 

tunngavissiamik nutarsagaasumik iliuusissanullu pilersaarummik suliaqarnissamik 

saqqummiussinissamillu peqquneqassasut Inatsisartut aalajangiiffigisassaattut siunnersuut. 

Aalajangiinissamut tunngavissiami Uummannami Upernavimmilu ikuallaavinnik 

pilersitsinissamut periarfissat nuna tamakkerlugu eqqakkanik assartuinissamik aaqqiissummut 

sanilliunneqassapput. Sanilliussinermi aningaasaqarneq, avatangiisinut sunniutit, eqqakkat 

annertussusaat, ingerlatsineq, assartuineq, sikusarnera, aningaasaliinissamut periarfissat kiisalu 

ikuallaanermit kissap atorneqarsinnaanera ilaatinneqassapput.  

(Inatsisartunut ilaasortaq Aqqalu C. Jerimiassen, Atassut) 

Nunatsinni eqqagassanik unammillernartumik inissisimatilluta Naalakkersuisut 

eqqagassalerinermut pilersaarutaat 2020 – 2031 tungaanut atuuttoq isummerfigeqqinneqarnissaa  

kaamattuutigerusupparput. Periusissiaq isumaqarpugut naleqqussarneqarluni ullutsinnut 

inoqarfinni avannarpasittuni isorliunerusuni taaneqartartuni uukkataqarineqarnissaa 

pissusissamisoortoq, maanakkummi pilersaarutip ukiuisa atuuffissaata affaannut pereerpugut 

ajornartorsiutit unammillernartullu avannaani suli atungaasut annertuumik, nunami 

alianaalluinnartumi avatagiisilimmi eqqakkat tippattut niviukkallu katersuuttut innuttaasut 

ulluinnarni atugaannut avatagiisiannullu tujorminarsititsisarput. 

Kalaallit Nunaat tamaat qiviarutsigu, isumaqarpugut avannaa nunatsinni aningaasarsiornikkut 

annertuumik ingerlataqartuusoq siunissami eqqanaarinikkut ikuallaavinnik pilersitsiviunissaa 

piviusorsiortuusoq. Naluneqanngilarmi ESANI A/S nuna tamakkerlugu eqqagassalerinermut 

ingerlatsinera iluatitsiffiunngitsoq, tamakkua qulakkeerneqassappata Nunatsinni 

eqqagassalerinermut periusissiaq nutarterneqartariaqarnera Naalakkersuisunut 

kaamattuutigaarput.  

Atassummiit nuannaarutigaarput periarfissaq taamatut ittoq siunnersuummi qaqinneqarmat, 

ilisimalluaratsigumi ullumikkut assartuusinikkut unammillernartut annertuut Upernavimmi 

aammalu Uummannami nalaattarineqartut. Taamaattumik naleqquppoq oqaatigissallugu 

Upernavimmi aammalu Uummannami ikuallaavinnik nutaamik pilersitsisoqarnissaa 

akilersinnaalluartoq, aammalu qulakkeerneqassammat sulisoqarnikkut periarfissat pitsaasumik 

inerititaqarfiunissaanut.  

Atassut isumaqarpoq Upernavimmi inoqarfiit arlallit periarfissaanik aammalu eqqagassalerinerup 

unammillernartumik inissisimanera aallaavigalugu akiorneqarnissaa pissusissamisoortoq, 

ikuallaavimmik BAT aqqutigalugu piumasaqaatinik naamassinnissinnaanermut tunngassutillit 

qulakkeerneqarnissaat. Taamatuttaarlu aamma Uummannami ikuallaavimmik pilersitsinikkut 

periarfissat qulakkeerneqarnissaat piumasaqaatigigalugu oqariartoratta.  

Ullumikkut nunatsinni eqqagassalerineq unammillernarpoq, aamma isumaqarpugut avatangiisinut 

pinngortitamullu annertuumik mingutitsisoqartarnera pissusissamisuungittoq. Tamakkua 

unammillernartut akiorneqassappata avannaani pissutsinut malinnaagallarta, 

peqqinnanngitsumimmi ingerlatsisoqarnera aningaasaliissuteqarnikkut aammalu avatangiisitta 

pinngortitattalu illersorneqarnissaanut qulakkeerinnilluta kiffartuusisunngussaagut.  

Atassummiit siunnersuuteqartut oqarneratut taperserparput eqqagassalereriaatsip qanoq 

ittuusinnaaneranut takorluuilluni tikkuartuinera, tamanna piviusorsiortutut isigaarput 

isumaqarpugulli isiginnaaginnarata timitaliinissatsinnut toqqammaveqalersitsissasugut. Avannaani 

pisut eqqarsaatigalugit, Atassummiit isumaqarpugut Stokholmimi isumaqatigiissut pillugu 

isummernissamut tunngavissat nalilersorneqaqqissaartariaqartut.  

Isumaqataavugut Stockholmimi isumaqatigiissut pillugu inuit peqqissutsimikkut illersorneqarnissaat 

isumaqatigiissutaavoq, tamannalu ikuallaaviliinikkut inoqarfinni taaneqartuni 

eqqanaarinninneruvoq annertooq.  

Atassummiit maluginiarsimavarput Avannaata Kommuniani oqariartuutigineqartut, 

siunnersuuteqartup siunnersuuteqarnermini tamakkiisumik tunuliaqutserneqarpoq. Tamannalu 

takuneqarsinnaavoq pisariaqartitsinerup qanoq annertutigineranik, isumaqarpugulli 

apeqqusersorneqarsinnaanngitsoq.  

Eqqagassalerinermi assartueriaasitta aammalu inoqarfiit marluk pineqartut isorliunerusuni 

taaneqartartuni inissisimasuupput, angallavik isorartuvoq Sisimiunut eqqakkanik ikuallaavimmut 

eqqakkat assartornissaat. Taamaattumik aningaasaqarnikkut patajaatsumik inissisimasumik 

ineriartortitsissagutta pissusissamisoorpoq Upernavik aamma Uummannaq eqqakkanik 

ikuallaaveqalernissaanik sanaartornissaq.  

Taamaattumik nunatsinni eqqagalassalerinermut pilersaarut 2020 – 2031 nutarterneqarluni 

inissinneqassasoq, Naalakkersuisut kaamattorpagut nutarterinissaq taanaavoq ullutsinnut 

naleqqussakkamik iliuuseqarneq. Eqqaamassavarpulli ESANI A/S-imut periusissiap 

attuumasuunginnissaa aamma eqqarsaatigineqassammat.  

Taamatut oqaaseqarluta siunnersuuteqartoq taperserparput, Eqqissisimatitsinermut 

Avatangiisinullu Ataatsimiititaliamut innersuullugu inassutigaarput.   


